
Tamella PƏRVİN

QAYIDAM

Tökülür üstümә payız günbәgün, 
Sinirә bilmirәm bu bar fәslini.
Sonuncu çiçәk dә yumuldu bu gün, 
Açdı sevgisinә “bar” sinәsini…

Payız çiçәklәri әtirli, göyçәk..
Oxşamır ruhumu, görәsәn, niyә?
Ay fәsil, bir dayan, bu buludu çәk, 
Hәlә inamım var bu yay lәngiyә...

Qayıdam qızılgül kolunun üstә, 
Gecikmiş qönçәni oxşayam bir az.
Bir nar çiçәyini Allahdan istә…
Belәcә, bu yayı saxlayam, bir az.

Bilirәm, bahara yetmәz әllәrim, 
Körpәcә fidanlar qalxıblar daha.
Bu sıradan gündә bir az şellәnim,
Özümü birtәhәr salım sabaha.

Mәn niyә sevmәdim bu “dastan”ları,
Bu dünya möcüzә olmadı mәnә.
Bahar pöhrәlәri, payız barları,
Heç bir şey zövqümcә olmadı yenә…

PAŞAM

Elinә, soyuna xoş gәldin, Paşam, 
Dәrdimә bürünüb gedirdim daha.

Mәn sәni bir әsr arzulamışam, 
Boylana bilmirdim önә, sabaha...

Davul sәsim… Şeypurlarım başımda,
Qılıncımı qәbzәsindәn tanıdım.
Sevinc gördün gözlәrimin yaşında,
Bәsdir daha, nağıllara bayıldım.

Biz “Göy Türküz”, doğacağız üfüqdәn, 
Atatürkdәn bir nişandır Әrdoğan, 
Bir “Boz Qurd”un sәsi gәlir qeybdәn...
Türklüyümün baharıdır Әrdoğan.

Tutmadı ki әllәrimi yad әllәr,
Güvәnc yerim, taqәtimsәn, bil, Paşam.
Mәni sәndәn ayırmışdı yad әllәr,
Goz yaşımı kimsә silmәz, sil, Paşam.

ŞAİRİN DӘRDİ

Hәyatı xәlvәti keçәr yanından,
Aldana-aldana gedәn şairin.
Hamıyla barışar, küsәr xәlvәti,
Sevmәzmiş sevdiyi “ötәn" şairi.

Sipәrdi sinәsi hәr gәlәn daşa, 
Ürәyi әlindә, yazır taleyin.
Canın әsirgәmәz dosta, sirdaşa, 
Kor keçәr yanından “hazır taleyin”...

Ay Allah, bu adam qış olub gedir,
Dünyanın dәrdini çәkir, çağlayır.
Vәtәn gözlәrindәn yaş olur gedir,
Fәsli baharında qәm qucaqlayır.

İlahi, yolunu aç şairlәrin, 
Şair el-obadı, vәtәndi şair.
Vәtәndi başına tac şairlәrin,
Vәtәnin dәrdindәn bitәndi şair.

QӘM

Nә susub durmusan әlindә qәlәm, 
Payıza köklәnmiş yay sәhәrindә.
Bu sәhәr çöpün dә dәrdin bilirәm,
Çınqıyıb durmuşam qәm çәpәrindә.

Әllәşib dünyayla mәğlubam… Belә...
Әlvida kiminә, salam kiminә...
Yalandan gülürәm qәm gülә-gülә...
Qovulub düşmüşәm qәm gülşәninә...

Üstdә oturmağa bir daş tapsana, 
Küsәn arzuların uzaq, çox uzaq.
Hәrdәnbir boylanıb yola baxsana, 
Yollar da olubdu bir ac yalquzaq...

Durduğun o yerdә qurtarır bu yol.
Gәtirir, aparmır bu yollar indi...
Gәldiyin yerlәrә qayıda bilsәn, 
Yenә dә beşgünlük dünya sәnindi...

HӘYAT BAX BELӘCӘ ÖTDÜ
YANIMDAN

Hәyat bax belәcә ötdü yanımdan,
Bir cığır düşmәdi ömrün ağına.
Mәn necә çıxdım ki, tanrı yadından?
Bu yol apararmı gәnclik çağına?

Bu kimdi yarımcan baxır gözümdәn, 
İstini-soyuğu bilmәdi ki bu.
Acısı, ağrısı axır gözündәn,
Bir dәfә ürәkdәn gülmәdi ki bu...

Yan ötün, keçmәyin bunun yanından, 
Tanrının qәzәbi bitmәyib hәlә…
İncik taleyindәn, sәrt inadından
Bu ömür yeriyib keçmәyib hәlә...

Hәlә uşaqlığı sayır telini...
Rәqәmlәr dilindә göynәyir yaman.
Qaytara bilmәzsәn çıxıb gedәni...
Sәs salma, bu adam kövrәlib yaman...

Bu adam gör necә yarıkönüldü,
Getdiyi hәr yerә lәngiyir gedir.
Yüyürüb gedәnlәr payın götürdü,
Görәsәn, bu adam nә deyir gedir?

Ay Dünya, nağılçı, yeri, get daha, 
Yeri, get, mәnimlә günün sovmasın.
Mәnә elә baxıb düşmә günaha,
Bir daha mәnimlә işin olmasın...

